
Tema: Ons lewensonderhoud lê in God se goeie hande daarom kan ons alles van Hom 

verwag.  

 

Vooraf sang  

Lied 203: 1, 3  

Ps 145-1: 1, 4, 5, 6  

 

Ontmoetingsdiens  

Intreelied Lied 163: 1 

Votum Ps 123: 1 - 3   

Ons sien na U op, U wat uit die hemel heers. 2Soos die oë van ’n slaaf  

gerig is op die hand van sy eienaar, soos die oë van ’n slavin gerig is op die hand van haar 

eienares, so is ons oë gerig op die Here ons God, totdat Hy Hom oor ons ontferm.  

 

Seën 

Lofsang Ps 145-1: 8, 9, 10, 11, 12  

 

Woorddiens  

Gebed 

Skriflesing Psalm 145 (lees uit 1933 - 53 vertaling)  

Teks: Psalm 145: 14 - 19  

Belydenis: HK Sondag 9 

Woordverkondiging  

 

Antwoorddiens  

Sing: Lied 577: 1, 3, 5 

Liefdegawes 

Gebed 

Sing Sb 14-2: 1  

Seën 

Amen Sb 13 - 2  

Geliefde brs en srs en kinders 

 

Ons lees in vers 15 “die oë van almal wag op u”. In Ps 123:1- 2 staan daar: “Ek sien na U 

op, U wat uit die hemel heers. 2Soos die oë van ’n slaaf gerig is op die hand van sy 

eienaar, soos die oë van ’n slavin gerig is op die hand van haar eienares, so is ons oë 

gerig op die Here ons God, totdat Hy Hom oor ons ontferm.”  

 

Dit beteken dat gelowiges na God kyk en op Hom wag vir hulle lewensonderhoud. In die 

praktyk van die lewe is dit egter nie so nie. Die meeste van ons kyk na ons werkgewer om 

vir ons te sorg. Veral hierdie tyd van die maand kyk ons kort-kort angstig in ons bank-

rekening of ons salaris nog nie inbetaal is nie want gewoonlik is Januarie ‘n maand met 

meer maand as geld in ons bankrekening. 

  

Maar na wie kyk mense wat nie werk het nie? Na wie kyk bejaardes van wie die inbetaling 

van die pensioen lankal nie meer die einde van die maand haal nie? Wie sorg vir hulle? 

Na wie kyk die plante en die diere? Wie sorg vir die visse in die see en die voels in die 

lug?Ja, wie sorg regtig vir ons lewensonderhoud?  

 

Daar is so baie mense wat in bekommernis en onsekerheid leef oor hulle 

lewensonderhoud. Bejaardes wie se pensioene onvoldoende is, jongmense wat nie werk 

kry nie of vir baie min geld moet werk of glad nie werk kry nie. Ons almal ervaar die 

toenemende druk op ons begrotings weens die hoë lewenskostes en wonder of ons altyd 

voldoende voorsiening gemaak het vir ons aftrede.  

 

Daarom die goeie boodskap: God sorg vir ons! Hy sorg op die regte tyd en op die beste 

wyse want Hy is goed vir ons. 

 

Brs en srs, die Skrif en die belydenis leer ons vanaand dat ons lewensonderhoud in die 

goeie hande van God lê en dat ons alles van Hom kan verwag.  

 

In die eerste plek wil Dawid dit duidelik maak waarom God alleen in staat is om vir 

ons te sorg. Hy laat in hierdie psalm die klem op twee dinge met betrekking tot God val. 

1. God is groot en 2 God is goed. God alleen kan vir ons sorg want Hy is die grote God en 

Koning van die ganse heelal.  

 

In vers 3 sê Dawid God is so groot dat ons Hom nie kan deurgrond nie. “Deurgrond” 

beteken oa letterlik “ons kan nie tot op die bodem kyk nie”! Soos wat ek die bodem van 

visdam kan sien, kan ek nie deur God sien en alles sien en verstaan nie. God is die groot 

en magtige God en koning van die wêreld. Hy besit die mag en die vermoëns om vir die 

ganse skepping te sorg.  

Die kategismus verwys na God as skepper en onderhouder. Hy wat die ganse wêreld 

geskep het, is ook in vermoë om vir alles en almal daarop te sorg.  

Vanuit God se mag en majesteit , sy grootheid en sy krag vloei tweedens voort dat God vir 

alles en almal kan sorg. Daarom sê Dawid in vers 15 dat die oë van almal op God gerig is. 

Hy sorg vir almal. Die Here sorg nie net vir gelowiges nie, maar ook vir ongelowiges, ook 

vir die plante, diere en alles wat roer en kruip op aarde! Luister hoe mooi teken Ps. 104 vir 

ons hierdie omvattende sorg van die Here:  

“13Uit die hemel laat U dit op die berge reën, die aarde word versadig deur die reën wat U 

gee. 14U laat gras uitspruit vir die diere, en groen plante vir die mens sodat hy sy kos uit 

die aarde kan kry..... 20As U die donker bring en dit nag word, roer al die diere in die bos. 
21Die leeus brul op soek na prooi: hulle vra hulle kos van God. 22As die son opkom, sluip 

hulle weg en gaan lê in hulle skuilplekke. 23Dan gaan die mens na sy werk toe, en hy werk 

tot die aand.  
24U het baie dinge geskep, Here, die aarde is vol van wat U gemaak het......  
27Hulle is almal van U afhanklik, U gee hulle kos op hulle tyd. 28U gee, en hulle eet,  

U maak u hand oop, en hulle kry meer as genoeg.  

  

Geliefdes, as dit nie vir God was nie, was daar nie vir mens en dier enige lewensonder-

houd moontlik op aarde nie. Die Here sorg vir alles en almal.  

 

Die sorg berus verder op die goedheid van God. In vers 9 sê Dawid “Die Here is vir almal 

goed en barmhartig oor wat Hy geskep het”. Hy is ook goed vir die Moslems, die Hindoes, 

die voorvader- aanbidders, die ateïste en watter tipe mens daar ook al is. Hy is goed vir 

elke diertjie en plantjie wat Hy geskape het! Hy sorg vir hulle.  

Vers 15: U gee hulle kos op hulle tyd” Die voëltjies weet dit en leef daarvolgens. Die plante 

en diere weet dit en leef daarvolgens! Hulle oë is op God gerig! Dit is God se algemene 

genade oor sy skepping waaronder ek en jy ook val. Net so kan ons leef uit die hand van 

God.  

 

Maar geliefde, brs en srs, die Here sorg in die derde plek nog beter vir sy eie 

kinders! Dit word baie duidelik uit verse 18 – 20. God se kinders ontvang spesiale sorg! 

Dawid s136: Hy is naby aan sy kinders! Dit beteken dat hulle altyd in die beskermende 

sorg van die Here leef. Hy hoor en verhoor hulle gebede. Hy gee wat hulle vra en as hulle 

in die nood is, dan red Hy hulle. Hy beskerm almal wat Hom liefhet.  

 

Hoekom kry die gelowiges spesiale sorg? Die kategismus gee vir ons hier mooi die 

antwoord: “Ter wille van Christus” tree Hy teenoor ons nie net op soos die groot God en 

Koning nie, maar ook soos ‘n liefdevolle Vader! Ter wille van Christus! Want Christus het 

ons duur gekoop met sy bloed sodat ons, wat in Hom glo, in hierdie bevoorregte posisie 

kan staan.  Christus het vir ons hierdie besondere plek voor God verdien met sy offerdood, 

sy opstanding en sy hemelvaart waar Hy nou ter wille van ons regeer en waar Hy vir ons 

voorspraak doen by die Vader. Om hierdie rede, brs en srs, kry ons bederf behandeling 

van ons Vader.  

 

Ons hoef daarom in die vierde plek nooit te twyfel aan God se sorg nie! Daarom sê 

die kategismus dat ons op Hom vertrou vir alles wat liggaam en siel benodig! Ons hoef 

nooit te twyfel of God dit vir ons gaan gee nie. Hoekom nie? Dawid sê in vers 16: U maak 

u hand oop”. Dit is ‘n beeld van onvoorwaardelike voorsiening.  

 

Onthou julle nog die kinderspeletjie wat ons kleintyd gespeel het met ‘n klippie in die 

hand? Waar ons ‘n klippie in een hand gesit het en albei hande toegehou het en dan moet 

die ander raai in watter hand is die klippie? So is dit nie by God nie! Nie vir ons nie! Ons 

hoef met ons gebede nie te raai in watter van God se hande is sy liefde en sorg nie 

en of ons reg gaan raai – raak gaan bid nie? God se hande is vol oorvloedige sorg 

vir ons en Hy wil dit in liefde vir ons gee!  

 

Die kategismus gaan nog verder en sê dat al moet daar selfs kwaad in my lewe kom, 

beskik God dit in sy liefde vir my ten goede! Ja selfs al is my oë seer gekyk en moeg 

gewag staan die belofte van vers 19 vas : ”Hy vervul die wens van die Hom vrees, en Hy 

hoor hul hulpgeroep en verlos hulle”. 

 

Dis waarom die Here Jesus ook gesê het dat ons ons nie oor aardse versorging moet 

bekommer nie! Ons Vader weet dat ons hierdie dinge nodig het. Hoor ook weer wat sê 

Petrus oor bekommernis in 1 Petrus 5 vers 7: Werp al julle bekommernisse op Hom, want 

Hy sorg vir julle”.  

                        

Ja, ons Vader wil in liefde vir ons sorg! Na liggaam en gees! Die voorreg van 

gelowiges is dat ons nie net van brood lewe nie, maar van die Woord van God! Toe Satan 

die Here Jesus in sy honger versoek het om uit klippe brood te maak het die Here Jesus 

hom geantwoord dat ‘n mens nie van brood alleen kan leef nie, maar van elke woord wat 

uit die mond van God kom”. Hoe bevoorreg is ons dan nie om ook die brood van die lewe 

te hê nie. Dat ons in Christus kan glo en dat ons in Hom die ewige lewe besit.  

 

Geliefdes, natuurlik sorg die Here op verskillende maniere! Hy sorg deur ‘n 

werkgewer, maar Hy sorg ook sonder ‘n werkgewer. Hy sorg deur mense en 

omstandighede wat Hy stuur en plooi om my alles te gee wat ek nodig het. Hy sorg ook op 

maniere wat ons nie kan begryp nie en wat ons dalk nie eens raaksien nie want Hy is God 

en Hy is groot. Hy sorg deur kraaie wat brood en vleis bring! Hy sorg deur meel en olie wat 

nie opraak nie! Hy sorg deur water in wyn te verander!  

 

Ons moet egter leer om verby die werk of afwesigheid van werk, verby die omstandighede 

ons oog op God te hou met ons gebede. Dat ons smekend na sy goeie hande sal kyk 

totdat Hy ons ook versorg met alles ons ook al nodig het. Dat ons sal vertrou dat God 

goed in sy goedheid ook vir ons net die beste wil gee. Christus het dan self gesê dat as 

aardse ouers weet wat goed is vir hulle kinders, hoeveel te meer sal ons Hemelse 

vader nie vir ons gee wat ons nodig het nie.  

 

Ten slotte geliefdes, bring hierdie sorg van die Here vir ons as gelowiges tot 

aanbidding! Dit is wat Dawid ook met hierdie psalm bedoel. Dat ons die Here sal loof en 

prys vir sy goeie sorg. Hy sê in vers 1 dat hy wat Dawid is die Here wil loof. In vers 10 roep 

Hy alle gelowiges op om die Here te loof vir sy sorg en in vers 21 roep hy “al wat leef” op 

om die Here te loof en te prys.  

 

Daarom moet ons wat werk het en versorging van die Here ontvang Hom ook van harte 

dankbaar wees. Wat ons ontvang kom nie uit onsself nie – die Here gee en daarom moet 

ons altyd dankbaar wees. Ons moet ook ons werk so doen asof ons dit vir die Here doen – 

want dit is Hy wat sorg.  

 

Geliefdes, ons kan met volle verwagting ons hoop op Hom kan stel om in al ons 

liggaamlike en geestelike behoeftes te voorsien. En die wonderlike is: Die Here doen dit vir 

die blomme van die veld, vir die voëls in die lug en die visse in die see. Hoeveel te meer 

sal Hy dit nie vir ons doen nie! Daarom sê Salomo in ps. 127: Vir die wat Hy liefhet, gee 

die Here dit in hulle slaap”. Daarom kan ek en jy ook hierdie jaar elke aand gerus gaan 

slaap – want jou lewensonderhoud is in die goeie hande van God en jy kan alles van Hom 

verwag.    

 

Amen 


